
941 hitz

astialdia-bidaia 

Midnight Sun Festival Zinema bere abiapuntura itzultzen denekoa 

Finlandiako Laponian oso biztanle gutxi bizi da, leku guztietatik urruti. Hala ere, munduan dagoen zinema jaialdi berezi eta ederrenetakoa antolatzen dute urtero, uda hasieran. 

Alessandro Gori - Sodankyla 

Iparralderantz eginez gero, Sodankyla izango da aurkituko dugun lehen herria; zirkulu polarretik 120 kilometrora dago. Urte osoan ez da ezertxo ere gertatzen bertan. Orain hogei urte gutxi gorabehera, Sodankylari bost egunez ospea ematea erabaki zuten Finlandiako hainbat zinema zuzendari gaztek, Aki eta Mika Kaurismaki buru zituztela, eta herri hori aukeratu zuten Midnight Sun Film Festivala egiteko. Munduko zinema jaialdi bereziena da, segur aski, Finlandian udan izaten den hori. 

«Nazioarteko zinema jaialdietan ibiltzen ginen, baina oso aspergarriak ziren gehienak; gainera, arreta ez zuten filmetan jartzen», dio Mika Kaurismakik horiei buruz. «Oso giro bereziko jaialdia sortu nahi genuen guk, ikus-entzuleei parte-hartzeko aukera emango ziena. Hemen zuzendari, aktore eta zinemagileekin hitz egin daiteke». 

Kasualitatea izan zen Sodankyla aukeratzea. «120 kilometroko inguruan ez dago ezertxo ere; beraz, ezin da ihes egin, oinez ez bada. Hori dela eta, jendea hementxe gelditzen da», dio Aki Kaurismakik, Finlandiako zinema zuzendari ezagun eta maitatuenak; Urrezko Palma irabazi zuen Cannesen 1996an, eta epaimahaiaren sari nagusia, berriz, 2002an. 

Bost mila biztanle inguru ditu herriak eta, egia esan, nahiko arrunta da. Dendak, supermerkatuak eta taberna ugari daude kale nagusian, ohiturari jarraituz lasai asko mozkortzeko. Zurezko eliza da erakargarritasun bakarra; herrialdeko zaharrenetakoa da, XVIII. mendekoa. 

Ekainaren erdialdean izaten da Midnight Sun Film Festivala. Latitudea dela eta, sasoi horretan eguzkia ez da sartzen, eta horrek bihurtzen du magiko eta irreal Sodankylako giroa. Egunez eta gauez izaten dira filmak, eta eguzkia ikusiko du batek beti, filma ikustetik irtendakoan. Berdin arratsaldeko hiruretan, nola goizeko ordu bietan. 

Urte hauetan guztietan ezaugarri bereziak izan ditu jaialdiak. Jatorrizko jaialdia da; espiritua da garrantzitsuena, eta bereziak bihurtzen ditu horrek topaketak. «Bisitariek sortzen dute giro berezia; hori gerta dadin baldintzak eratzea da gure betebehar bakarra», dio Aki Kaurismakik. 

Geografiari dagokionez leku berezian egoteagatik hara iristea zaila den arren, lehen mailako bisitariak izan ditu beti jaialdiak; Tavernier, Jarmush, Kieslowski, Manoel de Oliveira, Scola, Ioseliani, Risi, Chabrol, Monicelli, Sautet, Wenders, Solanas, Francis Ford Coppola, Emir Kusturica eta Nanni Moretti, besteak beste. 

Paolo Taviani ere harrituta geratu zen esperientziarekin. «Erokeria da jaialdia horrelako leku barregarri batean egitea. Leku bikaina da, film on baten oinarri den ideia bezala, hori justifikatzen duena». Garrantzitsua da mundutik at egoteko sentsazioa. «Ez nuen uste hainbeste gazte egongo zenik; konplizitate handia aurkitu dut zinemaren inguruan, arlo honetan lan egitera bultzatu ninduen huraxe», erantsi du zuzendari italiarrak. Ia lorik egin ez, eta jaikitzea lortzen dutenek bisitarien arteko eztabaidak entzungo dituzte goizaldean, zinemaldiko zuzendari Peter van Baghek zuzendutakoak. Eta galderei erantzuten diete zuzendariek giro lasaia eta lagunartekoa duen leku horretan: herriko eskolako gimnasioan. 

ZIRKUKO KARPA.Emanaldi batzuk hortxe izaten dira; beste batzuk, berriz, herriko zinema aretoan. Hala eta guztiz ere, zirkuko karpa handia da Midnight Sun Film Festivaleko leku sinbolikoa, film garrantzitsuenak eskaintzeko aukeratutakoa. Nahiz eta hotz egin eta zurezko eserlekuak batere eroso ez izan, oso bitxia da lekua. Haizeak karparen egitura astintzen du, baita pantaila bera ere. Ilaran egon eta gero sartzen lehenetakoa bazara, antolatzaileek eskaintzen duten estalkiren bat lor dezakezu. Batzuetan, baita vodka hurrupa bat ere, ikus-entzule zuhurren batek emandakoa. 

Ostiral gauen izaten da jaialdiaren unerik gorena. Zinema mutuaren maisulan bat eskaintzen dute, eta emanaldi horretarako preseski konposatutako musika jotzen du orkestrak zuzenean. 

Zinemak bat-batean benetakotasuna eta indarra berreskuratzen dituela sentitzen du batek ikuskizun horretan. Aki Kaurismakik ere ohar interesgarria egin zuen Juha (1998) filmaren -mutua, hori ere- aurkezpenean: «Jacques Tatik izan ezik, film mutuak egin dituztenek ez dute arrakastarik izan azken urteotan. Ez da harritzekoa: hitzen bidez errazago kontatzen denez, kutsatu egin dute horiek istorioak kontatzeko modua, eta jatorrizko zinemaren itzal baino ez da egungoa. Horregatik, garbitasuna galdu dute istorio askok, eta zinemak, berriz, esentzia: tolesgabetasuna». Elementu horiek guztiak berreskuratuko ditugu bi ordu ahaztezin horietan. 

Goizeko ordu bata aldera, argi leun baina bizia izaten da Sodankylako kaleetan; horixe izaten dute lagun bisitariek gau eguzkitsu eta hotzetan. Txunditu ez ezik, harrituta uzten ditu ikuskizun horrek atzerritarrak. 

1992an, Julio Medem euskal zuzendaria izan zen Sodankylan, eta hortxe lortu zuen inspirazioa Los amantes del círculo polar filmaren amaiera egiteko, 1998an Veneziako Zinemaldian aurkeztu zuten maitasun istorioa. «Harrituta geratu nintzen gauerdiko eguzkiarekin», aitortu zigun Medemek, «ostertzetik jaitsi gabe, eguzkiak osatzen duen zirkuluarekin». Oso leku lasaia da Laponia, eta karga metaforiko handia dauka; atzean uzten duzu bizitza». 

Garai honetan eguzkia ez da sartzen, eta horrek bihurtzen du magiko eta irreal Sodankylako giroa 

Kieslowski, Jarmusch, Kusturica, Moretti eta Manoel de Oliveira bertan izan dira, besteak beste 

Aurtengo jaialdia ekainaren 14tik aurrera 

Aurten, 21. aldia izango du Sodankylako Midnight Sun Film Festivalak; ekainaren 14tik 18ra izango da, eta mundu osoko 70 film luze eta Finlandiako pelikula berrienak ikusteko aukera izango da. 

Hainbat sari jaso dituen Michel Piccoli aktore frantsesa, Gian Vittorio Baldi zuzendari, ekoizle eta gidoigile italiarra, Andrej Smirnov errusiarra eta etorkizun handiko Jasmine Trinca aktore gazte italiarra (Nanni Morettiren La habitación del hijo eta El Caimán filmetan aritutakoa) dira aurtengo gonbidatuetako batzuk. . 

Zinema eskolak ere izango dira lehen aldiz; Goffredo Fofi zinematografia kritiko italiarrak eta Miguel Marias espainiarrak emango dituzte horiek. 70 mm-ko pelikulen emanaldi bereziak ere izango dira. 

Aurten, bi pelikula mutu lagunduko dituzte orkestrek musikaz; Matti Bye suediarrak konposatu zuen Benjamin Chistensenen Häxan (1922) Panoptikon Orchestrarekin zuzenean laguntzeko musika; Andre Antoineren L'Hirondelle et la Mésange (1920) maisulana, berriz, Octuor de France orkestrak lagunduko du. 

Jakin beharrekoak 

Jaialdiaren webgunea: www.msfilmfestival.fi 

Tel. (Helsinkikoa) : +358 (0)9 685 2242 

Faxa: +358 (0)9 6855 2242; 

Tel. (Sodankylakoa): +358 (0)16 614 525; 

Helbide elektronikoa: office@msfilmfestival.fi 

Jaialdiko tren berezia ekainaren 14an. 07:04an, irtengo da Helsinkitik, eta Sodankylan autobusa egongo da zain, jaialdiaren hasierara garaiz iristeko. 

